ՏԵՂԵԿԱՆՔ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023  ԹՎԱԿԱՆԻ
 ՕԳՈՍՏՈՍԻ 17-Ի N1411-Ա ՈՐՈՇՄԱՆ ՄԵՋ  ԼՐԱՑՈՒՄ ԿԱՏԱՐԵԼՈՒ ՄԱՍԻՆ

ՀՀ կառավարության որոշման նախագծի ընդունման անհրաժեշտության վերաբերյալ

ՀՀ կառավարության 17․08․2023թ թիվ 1411-Ա որոշման (այսուհետ՝ Որոշում) համաձայն՝ ք. Երևան, Խանջյան փ. 9 հասցեում գտնվող և «Ճարտարապետության և շինարարության Հայաստանի ազգային համալսարան» հիմնադրամին (այսուհետ՝ հիմնադրամ) անհատույց օգտագործման իրավունքով տրամադրված գույքի կազմից առանձնացված՝ քաղ. Երևան, Խանջյան փ. 9/6 հասցեում գտնվող, 794 քառ. մետր մակերեսով շենք-շինությունները և դրանց զբաղեցրած, օգտագործման ու սպասարկման համար հատկացված 0,15 հեկտար մակերեսով հողամասը (այսուհետ՝ գույք) հետ է վերցվել հիմնադրամից և ներկայացվել է օտարման մրցույթով։
Հայտարարված մրցույթի հաղթող է ճանաչվել «Իգդիր քոնսթրաքշն» ՍՊ ընկերությունը (այսուհետ՝ Ընկերություն), որի կողմից սահմանված ժամկետում վճարվել է մրցույթում առաջարկված 690,0 մլն դրամը և 29․12․2023թ ՀՀ ՏԿԵՆ պետական գույքի կառավարման կոմիտե (այսուհետ՝ Կոմիտե) և Ընկերության միջև կնքվել է պետական գույքի օտարման և գրավի թիվ 954-Օ պայմանագիրը (այսուհետ՝ Պայմանագիր) և գույքը համապատասխան հանձնման-ընդունման ակտի համաձայն արդեն իսկ հանձնվել է Ընկերությանը։ 
Պայմանագրի 5-րդ գլխի 5․2․ կետի 5․2․3․ ենթակետի համաձայն Գույքի հանձնման-ընդունման ակտը ստորագրելու օրվանից սկսած Ընկերությունը պարտավորվել է գույքի վրա 4 տարվա ընթացքում իրականացնել 2,0 մլրդ դրամի ներդրում՝ համաձայն իր կողմից ներկայացված ծրագրի, իսկ Պայմանագրի 5․2․4․ ենթակետի համաձայն՝ Ընկերության միջոցների հաշվին պետական սեփականություն հանդիսացող ք․ Երևան Խանջյան փողոց 9 հասցեում անհատույց հիմունքներով կառուցել առնվազն 1500 քառ․մետր մակերեսով նոր գույքային համալիր՝ Որոշման 4-րդ կետով նախատեսված նախագծանախահաշվային փաստաթղթերի փաթեթի համաձայն։
15․02․2024թ Ընկերությունը գրությամբ դիմել է Կոմիտե՝ տեղեկացնելով, որ ցանկանում է գույքը գրավադրել առաջնային գրավով բանկում, սակայն անշարժ գույքը առաջնային գրավի իրավունքով ՀՀ օգտին գրավադրված լինելու հանգամանքն անհնարին է դարձնում փոխառու միջոցների ձեռքբերումը և կառուցվող բազմաբնակարան բնակելի շենքի բնակարանները հողի նկատմամբ բաժնային սեփականության իրավունքով օտարումը՝ միաժամանակ խնդրելով Կոմիտեի առաջնային գրավի իրավունքը փոխարինել բանկային երաշխիքով։
[bookmark: _GoBack]Ներկայացված նախագծով առաջարկվում է Որոշման 5-րդ կետի 4)-րդ ենթակետի դ․ պարբերությունում կատարել համապատասխան լրացում՝ սահմանելով, որ օտարվող գույքի գրավադրման պարտադիր պահանջը կարող է չկիրառվել եթե մրցույթի հաղթողի կողմից կներկայացվի մրցույթով օտարված Գույքի արժեքի 100 տոկոսի և ստանձնած ներդրումային պարտավորության գումարի առնվազն 20 տոկոսի հանրագումարի չափով բանկային երաշխիք, որը տվյալ դեպքում կկազմի 1 090 000 000 ՀՀ դրամ։
Վերոնշյալ մոտեցումը պայմանավորված է այն հանգամանքով, որ Որոշման 5-րդ կետի 4)-րդ ենթակետի բ․ պարբերությամբ սահմանվում է, որ գնորդի կողմից մրցույթի արդյունքում ստանձնված ներդրումները սահմանված ժամկետում չկատարելու կամ մինչև 50 տոկոս կատարելու դեպքում գնորդը 3 ամսվա ընթացքում պարտավոր է կատարել տվյալ ժամանակահատվածի համար նախատեսված, բայց չկատարած ներդրումներն ամբողջությամբ՝ միաժամանակ ՀՀ պետական բյուջե վճարելով տուգանք՝ չկատարված ներդրումների գումարի 20 տոկոսի չափով, այսինքն Ընկերության կողմից ստանձնած պարտավորությունների չկատարման դեպքում ըստ էության վերջինիս ՀՀ պետական բյուջե պետք է վճարի տուգանք՝ չկատարված ներդրումների գումարի 20 տոկոսի չափով՝ ներկայացվող փոփոխության ընդունման դեպքում գույքի գրավը կփոխարինվի Գույքի արժեքի 100 տոկոսի և ստանձնած ամբողջ ներդրումային պարտավորության գումարի առնվազն 20 տոկոսի հանրագումարի չափով բանկային երաշխիքով։
Հարկ է նաև նշել, որ ՀՀ կառավարության կողմից 30․11․2023թ ընդունվել է թիվ  2102-Ն որոշումը, որի հավելվածով հաստատված կարգի 3-րդ կետի 3)-րդ ենթակետով սահմանվում է, որ պետական գույքի մասնավորեցման և օտարման պայմանագրերի առարկան չի համարվում գրավադրված, եթե որոշակի պարտավորությունների դիմաց պետական գույքը վաճառվել է գնահատված շուկայական արժեքի կամ շուկայական արժեքին մոտարկված կադաստրային արժեքի 75 տոկոս և ավելի գնով, իսկ որոշման 3-րդ կետի 5)-րդ ենթակետով սահմանվում է, որ պետական գույքը գնահատված շուկայական արժեքի կամ շուկայական արժեքին մոտարկված կադաստրային արժեքի 75 տոկոսից ցածր գնով մասնավորեցվելու և օտարվելու դեպքում՝ պայմանագրային պարտավորությունների կատարումն ապահովելու նպատակով պետական գույքի մասնավորեցման և օտարման պայմանագրերի առարկան չի համարվում գրավադրված, եթե գնորդը կոմիտե է ներկայացնում պետական գույքի գնահատված շուկայական արժեքի կամ շուկայական արժեքին մոտարկված կադաստրային արժեքի 75 տոկոսի և վաճառքի գնի տարբերության արժեքի չափով բանկային երաշխիք։
Որոշումը ՀՀ կառավարության 30․11․2023թ թիվ  2102-Ն որոշումից հետո ընդունվելու դեպքում, հաշվի առնելով, որ գույքն օտարվել է գնահատված շուկայական արժեքի 100 տոկոսից (մրցույթով օտարման ենթակա գույքի վաճառքի նվազագույն գինը՝ 686 000 000 դրամ) բարձր գնով, այն չէր հանդիսանա գրավի առարկա։
Սույն նախագծով առաջարկվող փոփոխության նպատակն է հնարավորություն տալ արդեն իսկ գրավադրված գույքը փոխարինել բանկային երաշխիքով՝ գրավադրված գույքի արժեքի չափի և պայմանագրով նախատեսված տուգանքների (պարտավորությունները չկատարելու դեպքում՝ տուգանքը կկազմի առավելագույնը ներդրումային պարտավորության գումարի 20 տոկոսի չափով)՝ հանրագումարի չափով։
ՀՀ կառավարության 18.08.2021թ. թիվ 1363-Ա որոշմամբ սահմանվել է ՀՀ կառավարության 2021-2026թթ. ծրագիրը, որի 6.7 կետով հաստատվել է «Պետական գույքի արդյունավետ կառավարում» բաժինը։ Ծրագրի համաձայն սահմանվել է գույքի արդյունավետության և գրավչության բարձրացմանը, միասնական բազայի հաշվառմանը, բնակչության սոցիալ-տնտեսական խնդիրների լուծմանն ուղղված մի շարք կատարման ենթակա միջոցառումներ։ Առաջարկվող նախագծի ընդունման արդյունքում հնարավորություն կստեղծվի, արդեն իսկ օտարված պետական սեփականություն հանդիսացող գույքի արդյունքում Ընկերության կողմից ստանձնած պարտավորություններն իրականացնել առանց լրացուցիչ խոչընդոտների, ուստի Նախագծի ընդունումը բխում է ՀՀ կառավարության 2021-2026թթ. ծրագրի պահանջներից։
«Հայաստանի Հանրապետության կառավարության 2023  թվականի օգոստոսի 17-ի N1411-Ա որոշման մեջ  լրացում կատարելու մասին» Հայաստանի Հանրապետության կառավարության որոշման նախագծի ընդունումը Հայաստանի Հանրապետության պետական բյուջեում եկամուտների ավելացում կամ նվազեցում չի առաջացնի։
